
   Пурăннă тет карчăкпа старик. Вĕсен çичĕ çулхи Йăван ятлă ывăлĕ пулнă. Пĕррехинче карчăкпа старик хулана пасара тухса каяççĕ. Каяс умĕн Йăвана алăка лайăх питĕрме хушаççĕ,

— Кашкăр çитсе кĕме пултарать, асăрхануллă пул, ан кĕрт!

— Юрать, — килĕшет Йăван.

Килте пĕчченех юлать. Чи малтанах вăл алăк çине тонна çурă таякан тимĕр вырнаçтарать. Сакайне йытăсем тытса ярать. Пĕр тимĕр пичке шыв тултарса çакать.

Карчăкпа старик ялтан тухса кайсанах кашкăр-кашаман Йăван патне çитсе тăрать. Алăка уçать те пӳрте кĕрет. Кĕнĕ-кĕменех унăн пуçĕ çине тонна çурăллă тимĕр ӳкет. Кашкăр пĕр сехет хушши тăнсăр выртать. Тăна кĕрсен çапла калать, «Ку Йăвана тытса çурса тăкатăп». Йăвана шыраса кăмака хыçне пăхать, хăй те сисмест — ăна тимĕр пичке пырса çапать, кашкăр тайăлса кайса йытăсем патне сакайне ӳкет. Ăна унта йытăсем тытса çураççĕ. Вырăн çинче ларакан Йăван калать,

— Хăв мана туртса çуратăп терĕн, анчах урăхла пулса тухрĕ.

Кĕçех старикпе карчăк киле таврăнаççĕ, Йăван сывă та чĕрех пулнине курсан лăпланаççĕ. Ывăлĕ вĕсене мĕн пулса иртнине пĕтĕмпех каласа парать.

  